სასკოლო ადაპტაციის  პრობლემები

სწავლების პირველი წელი ბავშვის ცხოვრების განსაკუთრებული პერიოდია. იცვლება მისი ცხოვრების სტილი ტემპი, რეჟიმი, იზრდება ფსიქოემოციური დატვირთვა. ბავშვობის უზრუნველი ხანა  ყოველდღიური მეცადინეობის რეჟიმში გადადის, როდესაც პირველკლასელ ბავშვს მოეთხოვება ყურადღების კონცენტრაცია, მერხთან ჯდომისას სწორი პოზიციის დაჭერა, ინტენსიური გონებრივი მუშაობა. ამასთან ერთად, მან  ახალი სოციალური ურთიერთობების დამყარება უნდა შეძლოს თანატოლებთან და პედაგოგებთან, უნდა ისწავლოს სკოლის წესების დაცვა.

ფსიქოლოგები თვლიან, რომ პირველკლასელებს ხშირად უჭირთ სოციალური ადაპტაცია. ეს კი, შეიძლება ფსიქოლოგიურ პრობლემებში გადაიზარდოს: ბავშვს შესაძლებელია აღენიშნებოდეს თავის ტკივილი, მოდუნება, ძილის დარღვევა, უმადობა, შიშები.
სასკოლო ადაპტაცის პროცესი, სირთულის მიხედვით, სამ ჯგუფად იყოფა:
· ბავშვები ადაპტირდებიან სწავლების დაწყებიდან 1 –2 თვეში. ამ ჯგუფის ბავშვები ადვილად შედიან კონტაქტში, როგორც თანაკლასელებთან, ასევე პედაგოგებთან, ხალისით დადიან სკოლაში და ადვილად ასრულებენ დავალებებს.
· ადაპტაციის პერიოდი, შედარებით მეტ დროს მოიცავს. მათ უჭირთ ახალ სიტუაციასთან შეგუება, მასწავლებლებთან და ბავშვებთან ურთიერთობა, რაც მათი სწავლების ხარისხზე შეიძლება აისახოს. ეს პრობლემები, ძირითადად, სასწავლო წლის  პირველ ნახევარში მინიმუმამდე დადის.
· ბავშვების სოციალურ–ფსიქოლოგიური ადაპტაცია მკვეთრად გაძნელებულია. მათ უჭირთ პროგრამის ათვისება, სკოლის წესების დაცვა. ისინი გაკვეთილების დროს მოუსვენრად არიან და ვერ ერთვებიან საგაკვეთილო პროცესში (აღნიშნული ჯგუფი სტატისტიკურად მცირერიცხოვანია). 
